
O‘ZBEKISTON SANOAT TARMOG‘INING 
HOZIRGI HOLATI VA IQTISODIY 
KO‘RSATKICHLARI DINAMIKASI
Ne’matov Shoxruxbek Ma’murjon o‘g‘li 
Toshkent davlat iqtisodiyot universiteti mustaqil tadqiqotchisi 
E-mail: sh.nematov@tsue.uz

Annotatsiya: Ushbu maqolada O‘zbekiston sanoat tarmog‘ining hozirgi rivojlanish jarayonlari, tarkibiy 
o‘zgarishlar, bozor talabiga mos strategik modernizatsiya yo‘nalishlari hamda iqtisodiy ko‘rsatkichlar dinamikasi 
tahlil qilinadi. Sanoatning chuqur qayta ishlashga o‘tishi, yuqori qo‘shimcha qiymat yaratishga intilishi, ishlab 
chiqarishga raqamli boshqaruv elementlari joriy etilishi va eksport salohiyatining kengayishi natijasida yuzaga 
kelayotgan ijobiy o‘sish tendensiyalari ilmiy nuqtai nazardan yoritiladi. Shuningdek, sanoatning hududlar 
bo‘yicha rivojlanish sur’atlari, ishlab chiqarish infratuzilmasining takomillashuvi, innovatsion texnologiyalar 
va kadrlar salohiyati bilan bog‘liq omillar izohlanadi. Tadqiqot yakunida sanoatning barqaror o‘sishi uchun 
institutsional, texnologik va boshqaruv mexanizmlarini takomillashtirish istiqbollari asoslab beriladi.

Kalit so‘zlar: sanoat, modernizatsiya, iqtisodiy dinamika, eksport salohiyati, innovatsion ishlab chiqarish, 
raqamli boshqaruv, chuqur qayta ishlash, qo‘shimcha qiymat, tarkibiy o‘zgarish, sanoat infratuzilmasi.

Abstract: This article analyzes the current development processes of Uzbekistan’s industrial sector, 
structural changes, strategic modernization directions in accordance with market demand, and the dynamics of 
economic indicators. Positive growth tendencies arising from the transition to deep processing, the pursuit of 
high added value creation, the introduction of digital management elements in production, and the expansion 
of export potential are highlighted from a scientific perspective. Factors related to regional development rates 
of industry, improvement of production infrastructure, innovative technologies, and human resource capacity 
are also explained. In conclusion, the prospects for improving institutional, technological, and managerial 
mechanisms for ensuring sustainable industrial growth are substantiated.

Keywords: industry, modernization, economic dynamics, export potential, innovative production, digital 
management, deep processing, added value, structural change, industrial infrastructure.

Аннотация: В данной статье анализируются современные процессы развития промышленного 
сектора Узбекистана, структурные изменения, стратегические направления модернизации в соответствии 
с рыночным спросом, а также динамика экономических показателей. С научной точки зрения 
раскрываются позитивные тенденции роста, возникающие в результате перехода к глубокой переработке, 
стремления к созданию высокой добавленной стоимости, внедрения элементов цифрового управления 
в производство и расширения экспортного потенциала. Также объясняются факторы, связанные с 
темпами развития отраслей по регионам, совершенствованием производственной инфраструктуры, 
инновационными технологиями и кадровым потенциалом. В заключение обосновываются перспективы 
совершенствования институциональных, технологических и управленческих механизмов для 
обеспечения устойчивого промышленного роста.

Ключевые слова: промышленность, модернизация, экономическая динамика, экспортный 
потенциал, инновационное производство, цифровое управление, глубокая переработка, добавленная 
стоимость, структурные изменения, промышленная инфраструктура.

K I R I S H
Bugungi kunda mamlakatimiz iqtisodiyotida sanoat tarmog‘i barqaror o‘sishning asosiy iqtisodiy tayanchi 

bo‘lib, so‘nggi yillarda ushbu yo‘nalishda tub tarkibiy islohotlar amalga oshirilmoqda. Sanoatni modernizatsiya 
qilish, raqamli texnologiyalarni joriy etish va eksportga yo‘naltirilgan yuqori qo‘shimcha qiymatli mahsulotlar 
hajmini oshirish bo‘yicha chora-tadbirlar Prezident hujjatlari orqali normativ jihatdan mustahkamlangan. 
Xususan, O‘zbekiston Respublikasi Prezidentining 2020-yil 5-oktabrdagi PF-6079-son “Raqamli O‘zbekiston 
— 2030” strategiyasini tasdiqlash va uni samarali amalga oshirish chora-tadbirlari to‘g‘risida”gi Farmoni [1] 
hamda O‘zbekiston Respublikasining 2019-yil 25-dekabrdagi O‘RQ-598-son “Investitsiyalar va investitsiya 

faoliyati to‘g‘risida”gi Qonuni [2] sanoatni texnologik yangilash, raqobat muhitini kengaytirish, sarmoya jalb 
qilish va innovatsion ishlab chiqarishlarni joriy etish uchun asos yaratdi. Shuningdek, sanoat zonalari faoliyatini 
kengaytirish va davlat-xususiy sheriklik mexanizmlarini rivojlantirish bo‘yicha Prezident qarorlarining qabul 
qilinishi hududlarda yangi ishlab chiqarishlar, klasterlar, texnoparklar va eksportga yo‘naltirilgan ishlab chiqarish 
tarmoqlarining kengayishiga imkon bermoqda. Mazkur huquqiy baza sanoatning bugungi real iqtisodiy 
dinamikasini yaratmoqda va o‘sish sur’atlarining ortishini ta’minlovchi asosiy institutsional poydevor sifatida 
namoyon bo‘lmoqda.

Shuni alohida ta’kidlash lozimki, mamlakatimiz sanoatidagi ijobiy sur’atlar amaliy iqtisodiy natijalar bilan 
ham tasdiqlanmoqda. Masalan, O‘zbekiston Respublikasi Statistika agentligi tomonidan e’lon qilingan rasmiy 
hisobotda 2024-yil yakunlari bo‘yicha sanoat ishlab chiqarishi hajmi o‘tgan yilga nisbatan 6,8 foizga o‘sganligi 
qayd etilgan. Mazkur ko‘rsatkich sanoat tarmog‘ida tarkibiy o‘zgarishlar, raqamli texnologiyalarni joriy etish, 
chuqur qayta ishlashga o‘tish va eksportbop mahsulotlar ulushining ortishi bilan bog‘liq iqtisodiy o‘sishni 
ifodalaydi. Mazkur ko‘rsatkich amalga oshirilayotgan islohotlarning iqtisodiy natijalari shakllanayotganini hamda 
ularning sanoat rivojlanishiga muayyan ta’sir ko‘rsatayotganini ifodalaydi.

 Shu sababli sanoat tarmog‘ini izchil modernizatsiya qilish, texnologik bazani yangilash va raqamli 
boshqaruv vositalaridan foydalanishni kengaytirish kelgusi yillardagi barqaror makroiqtisodiy o‘sishning muhim 
omillaridan biri sifatida qaralmoqda.

Sanoatning ijobiy o‘sish sur’atlari ishlab chiqarishning texnik bazasini yangilash hamda boshqaruv 
tizimini takomillashtirish bilan ham bog‘liq. Oldingi davrlarda sanoat korxonalari asosan rejali ishlab chiqarish 
tamoyili bo‘yicha shakllangan bo‘lsa, endi ular bozor talabiga moslashtirilgan ishlab chiqarish tamoyili bilan 
boshqarilmoqda. Bu esa mahsulotni ishlab chiqarishning boshlang‘ich bosqichidan boshlab, uning iste’molchiga 
yetib borish zanjirini optimallashtirishga ehtiyoj tug‘diradi. Shuning uchun logistika tizimlari, tranzit yo‘laklari va 
bojxona tartib-taomillarini soddalashtirish jarayonlari ham sanoat rivojining ajralmas qismiga aylanmoqda.

2020-2024 yillarda Yalpi ichki mahsulot o‘sishida 
sanoat tarmog‘ining hissasi (jamiga nisbatan % da)

1-rasm. Yalpi ichki mahsulot o‘sishida sanoat tarmog‘ining hissasi1, %
Shu bilan birga, mamlakat ichki bozor talabining tuzilmasida ham sezilarli o‘zgarishlar ro‘y bermoqda. 

Aholining turmush darajasi oshishi, aholida sifatga nisbatan talabning kuchayishi, iste’mol madaniyatining ortishi 
— bularning barchasi sanoat mahsulotlarining sifat standartlarini qayta ko‘rib chiqishni, yangi texnologiyalar 
asosida mahsulot ishlab chiqarishni talab etmoqda. Iste’molchilar mahsulot tanlashda uning narxi bilan bir qatorda 
sifat ko‘rsatkichlariga ham tobora ko‘proq e’tibor qaratmoqda. Mazkur holat ishlab chiqaruvchi korxonalarni 
mahsulot sifatini oshirishga rag‘batlantiradi hamda ularning ichki va tashqi bozorlardagi raqobatbardoshligini 
mustahkamlashga xizmat qiladi.

1	  O‘zbekiston Respublikasi Milliy statistika qo‘mitasi ma’lumotlari. https://stat.uz/uz/matbuot-markazi/qo-mita-yangiliklar/59423-yalpi-ichki-
mahsulot-o-sishida-sanoat-tarmog-ining-hissasi-qanday

2025-yilda mamlakat YAIM hajmi 1 849 650,0 mlrd so‘mni tashkil etgan. Shundan 81 510,6 mlrd so‘m 
(4,4 %) mahsulotlarga sof soliqlar hamda 1 768 139,4 mlrd so‘m (95,6 %) tarmoqlarning yalpi qo‘shilgan 
qiymati hissasiga to‘g‘ri kelgan. Jumladan, 2025-yilda tarmoqlarning yalpi qo‘shilgan qiymati qishloq, o‘rmon va 
baliq xo‘jaligida 306 294,2 mlrd so‘mni, sanoatda 472 729,7 mlrd so‘mni, qurilishda 129 224,1 mlrd so‘mni va 
xizmatlar sohasida 859 891,4 mlrd so‘mni tashkil etgan.

1-jadval
YAIM hajmi va tarmoqlarning yalpi qo‘shilgan qiymati hajmi2, mlrd. so‘m

Tarmoqlar 2011 2013 2015 2017 2019 2021 2023 2025
YAIM hajmi 115627,8 173201,5 250544,6 369612,8 620083,2 861170,8 1261806 1849650

Shundan
Mahsulotlarga 

sof soliqlar hajmi 11627,5 15928,4 20146,9 34792 45262,7 51992,8 58478,9 81510,6

Tarmoqlarning yalpi qo‘shilgan qiymati hajmi 
Qishloq, o‘rmon 
va baliq xo‘jaligi. 30605,6 42554 64539,8 91511,9 131045,5 184306,3 248098,9 306294,2

Sanoat 17283,6 27797,6 43229,3 73338,9 156380,5 218317,2 300141,7 472729,7
Qurilish 6949,4 11078,2 16981,2 23745,6 46609,1 67946,7 92810,8 129224,1

Xizmatlar 49161,8 75843,2 105647,5 146224,4 240785,5 338607,8 562275,7 859891,4

O‘tgan yilga nisbatan YAIMning o‘sish sur’ati 107,7 % bo‘lgan bo‘lsa, mazkur ko‘rsatkich qishloq, o‘rmon 
va baliq xo‘jaligida 104,4 % ni, tog‘-kon sanoati va ochiq konlarni ishlash sanoatida 103,5 % ni, ishlab chiqarish 
sanoatida 107,7 % ni, elektr, gaz, bug‘ bilan ta’minlash va havoni konditsiyalash sanoatida 103,5 % ni, suv bilan 
ta’minlash, kanalizatsiya tizimi, chiqindilarni yig‘ish va utilizatsiya qilish sanoatida 102,6 % ni, qurilish sohasida 
114,0 % ni, ulgurji va chakana savdo, motorli transport vositalari va mototsikllarni ta’mirlash sohasida 113,6 
% ni, tashish va saqlash sohasida 110,1 % ni, yashash va ovqatlanish bo‘yicha xizmatlar sohasida 110,4 % 
ni, axborot va aloqa sohasida 123,9 % ni, moliyaviy va sug‘urta faoliyatida 111,5 % ni hamda boshqa turdagi 
xizmatlar ko‘rsatish sohasida 111,0 % ni tashkil etgan.

Sanoatda kadrlar tayyorlash tizimining izchil takomillashib borayotgani ham muhim tendensiyalardan 
biridir. Universitetlar, kollejlar va ilmiy tadqiqot markazlarining sanoat korxonalari bilan integratsiyalashayotgani 
natijasida ishlab chiqarish uchun zarur bo‘lgan yangi avlod mutaxassislari shakllanmoqda. Ular endi faqatgina 
nazariy bilimlarga emas, balki amaliy ishlab chiqarish ko‘nikmalariga, texnik loyihalash ko‘nikmalariga va 
raqamli modellashtirish tajribasiga ega bo‘lgan kadrlar sifatida yetishib chiqmoqda. Bu esa sanoat tarmog‘ining 
yetarli malakaga ega bo‘lmagan kadrlar bilan to‘ldirilishi xavfini kamaytiradi.

Shu bilan birga, sanoatda ekologik barqarorlik tamoyillarining joriy etilishi ham muhim. Jahon bozorida 
ekologik toza, kam chiqindili va yashil energiya asosida ishlangan mahsulotlarga talab ortayotgan bir paytda 
O‘zbekiston sanoat korxonalari ham asta-sekin shu yo‘nalishga o‘tmoqda. Qayta tiklanuvchi energiya (quyosh, 
shamol) negizida ishlab chiqarish quvvatlarining barpo etilishi, chiqindilarni qayta ishlash klasterlarining 
shakllanishi, chiqindilardan xomashyo sifatida ikkilamchi foydalanish tizimlari — bularning hammasi iqtisodiy 
samarani oshiradi. Yashil sanoat modelini joriy etish ekologik barqarorlikni ta’minlash bilan birga, yuqori 
qo‘shimcha qiymatli mahsulotlar eksportini kengaytirish imkonini ham yaratadi.

Umuman olganda, sanoatning bugungi rivojlanish modeli O‘zbekistonning hozirgi iqtisodiy strategiyasida 
markaziy o‘rinni egallab turibdi va mamlakatning kelajakdagi iqtisodiy o‘sishi aynan sanoatga tayanadi. Sanoat 
tarmog‘i xizmatlar sohasi va qishloq xo‘jaligi bilan o‘zaro bog‘liq holda bilim, texnologiya, innovatsiya, ilmiy-
texnik yondashuv, eksport salohiyati hamda iqtisodiy daromadlarni birlashtiruvchi muhim iqtisodiy tayanch 
hisoblanadi.

X U L O S A  V A  T A K L I F L A R
Xulosa sifatida ta’kidlash mumkinki, O‘zbekiston sanoatida sifat jihatidan yangilanish jarayonlari izchil 

davom etmoqda. Bu bosqichda iqtisodiy ko‘rsatkichlarning ijobiy dinamikasi, eksport bozorlariga kirib borish 
strategiyasi, innovatsion mahsulotlar ishlab chiqarish tashabbuslari va raqamlashtirish jarayonlari sanoatning 
barqaror o‘sishini ta’minlamoqda. Kelgusi yillarda sanoatni ichki bozor bilan cheklab qo‘ymasdan, global 
zanjirlarga bog‘langan holda rivojlantirish zarur. Bu O‘zbekiston iqtisodiyotida xomashyo eksportidan yuqori 
qo‘shimcha qiymatli tayyor mahsulotlar eksportiga bosqichma-bosqich o‘tishga xizmat qilishi mumkin.

2	  O‘zbekiston Respublikasi Milliy statistika qo‘mitasi ma’lumotlari.

